
 ARDNF – ölkəmizin inkişafında 
müstəsna əhəmiyyəti olan qurum

Yeri gəlmişkən, mühüm önəm 
daşıyan infrastruktur layihələrinin 
gerçəkləşməsində, sosialyönümlü 
tədbirlərin həyata keçirilməsində 
Azərbaycan Respublikası Dövlət 
Neft Fondu tərəfindən (ARDNF) 
bu qurumun fəaliyyət göstərdiyi 
ötən müddətdə səmərəli işlər gö-
rülüb. Prezident İlham Əliyev no-
yabrın 29-da İsrafil Məmmədovu 
yeni vəzifəyə – Dövlət Neft Fondu-
nun icraçı direktoru təyin olun-
ması ilə əlaqədar qəbul edərkən, 
bu barədə ətraflı söhbət açıb. 
Dövlətimizin başçısı  ARDNF-in 
“Çıraq” platformasından ilk neft 
çıxarılandan iki il sonra, 1999-cu 
ildə yaradıldığını və bunun ulu 
öndər Heydər Əliyevin tarixi qərarı 
olaraq mühüm önəm daşıdığını 
vurğulayıb: “Bu gün bu qərar onu 
göstərir ki, nə qədər düzgün və 
vaxtında atılmış bir addım idi. Onu 
da bildirməliyəm ki, Neft Fondu-
nun yaradılması ilə bağlı təklifi ulu 
öndərə mən vermişdim. O vaxt 
hökumətdə müxtəlif fikirlər var idi 

və hökumət üzvlərinin bəziləri bu-
nun əleyhinə çıxmışdılar. Onların 
təklifi ondan ibarət idi ki, neftdən 
gələcək bütün gəlirlər büdcəyə 
daxil olsun və hər il xərclənsin. 
Əgər bu yanaşma seçilsəydi, bu 
gün Dövlət Neft Fondumuzda 
pul olmayacaqdı. Mən bu təklifin 
əleyhinə çıxdım. Sübut etməyə 
çalışırdım və buna nail oldum 
ki, məhz vəsaiti şəffaf şəkildə 
saxlamaq, ölkəmizin strateji 
istiqamətlərinə yönləndirmək və 
gələcək nəsillər üçün qoruyub 
saxlamaqdan ötrü mütləq Dövlət 
Neft Fondu yaradılmalıdır. Mənim 
təşəbbüsümlə Azərbaycan dövlət 
qurumlarının nümayəndələrindən 
ibarət heyət dünyanın müxtəlif 
ölkələrinə ezam edilmiş və orada 
oxşar fondların fəaliyyəti ilə 
tanış olmuşdur. Bundan sonra 
biz dünyada mövcud olan ən 
şəffaf və ən işlək model üzərində 
dayanıb onu qəbul etmişik və 
ötən 20 ilin təcrübəsi onu göstərir 
ki, bu, yeganə düzgün qərar idi. 

Deyə bilərəm ki, bu, tarixi qərar 
idi. Çünki Dövlət Neft Fondunun 
vəsaiti – orada toplanan, neftdən 
əldə edilmiş və hazırda artıq qaz-
dan əldə edilmiş gəlirlər ölkəmizin 
ümumi inkişafını böyük dərəcədə 
şərtləndirir”.

Məhz uzaqgörən siyasətin 
məntiqi nəticəsidir ki, ARDNF  
ötən illər ərzində ölkəmizin 
sosial-iqtisadi tərəqqisi naminə 
mühüm ümummilli layihələrin 
maliyyələşdirilməsi ilə bağlı 
səmərəli fəaliyyət göstərib. Başqa 
sözlə, fond neft və qaz istehsalın-
dan gələn gəlirin nəsillər arasında 
bərabər bölüşdürülməsi və ehtiyat 
vəsaitin toplanması vəzifəsini 
uğurla gerçəkləşdirməklə bərabər, 
respublikada makroiqtisadi sa-
bitliyin qorunması, maliyyə-vergi 
intizamının təmin edilməsi, neft 
gəlirlərindən asılılığın azaldıl-

ması məqsədilə qeyri-neft sek-
torunun dirçəldilməsi, insanların 
sosial şəraitinin yaxşılaşdırılması 
istiqamətlərində də bir sıra mühüm 
təşəbbüsləri  maliyyələşdirib.

ARDNF iyirmi il ərzində 
səmərəli işinə görə beynəlxalq 
səviyyədə nüfuzlu maliyyə qurumu 
kimi tanınıb və hazırda dünyanın 
60 ən şəffaf suveren fondları siya-
hısında 4-cü sırada qərarlaşıb. 

Neft Fondu fəaliyyətində 
şəffaflığa  xüsusi əhəmiyyət 
verdiyinə görə,  Şərqi Avropa və 
MDB ölkələrinin dövlət təşkilatları 
arasında ilk olaraq 2007-ci ilin 
mayında “BMT-nin Dövlət Qulluğu 
Mükafatı” ilə təltif edilib. Bununla 
bərabər, fond ötən ilin oktyabrında 
Suveren Fondlar İnstitutu (SWFI) 
tərəfindən hazırlanan dünyanın ən 
nüfuzlu 100 investoru siyahısında 
yer alıb və dövlət vəsaitlərinin 

idarəsi üzrə 10-cu sırada 
qərarlaşıb.  

Prezident İlham Əliyev nitqində 
ARDNF-in yüksək beynəlxalq 
imic əldə etdiyini, əsas vəzifənin 
vəsaiti qorumaq və onu riskli 
olmayan alətlərə yatırmaq oldu-
ğunu da diqqətə çatdırıb: “Biz indi 
artıq çoxşaxəli valyuta səbətini 
əldə etmişik və burada da valyuta 
məzənnəsinin dəyişkənliyi bizim 
vəsaitimizə təsir etmir. Biz qızıla 
böyük yatırım etmişik, daşınmaz 
əmlaka böyük yatırım etmişik, 
Fondun vəsaiti coğrafi baxımdan 
da çoxşaxəlidir. Yəni, biz özümüzü 
mümkün olan bütün risklərdən 
qoruduq. Ən önəmlisi ondan 
ibarətdir ki, 20 il ərzində biz vəsait 
itirmədik və Fondun vəsaitini 
ildən-ilə artırırıq. Hətta böhranlı, 
devalvasiyaya uğradığımız illərdə 
də Fondun vəsaiti azalmadı. Mən 
imkan vermədim. Biz xərcləri 
azaltdıq, böyük qənaət tədbirlərinə 
yol açdıq, strateji valyuta ehtiyat-
larımızı qoruduq və onları artırdıq. 
Deyə bilərəm ki, bu, çox nadir 
hallarda baş verən hadisədir. 
Çünki o dövrdə, neftin qiymətinin 
kəskin – 4 dəfə düşməsi dövründə 
bütün suveren fondlar böyük pullar 
itirdi. Milyardlarla, on milyardlarla 
dollar itirildi. Biz isə itirmədik, ona 
görə ki, çox düşünülmüş siyasət 
aparırıq”.

Dövlət başçısı nitqində 
ARDNF-in gəlirlərinin 4 milyard 
dollardan çox artdığını, bunun 
1,8 milyard dollarının məhz 
idarəetmədən əldə edildiyini, bu-
nunla da fondun düzgün siyasəti 
və vəsaitin düzgün yerləşdirilməsi 
nəticəsində valyuta ehtiyatları-
mızın ildən-ilə artdığını diqqətə 

çatdırıb. Bildirib ki, hazırda 
Azərbaycanın strateji valyuta 
ehtiyatları 50 milyard dollardan 
çoxdur: “Bu, rekorddur, tarixi 
göstəricidir. Bu, göstərici məhz 
ona görə önəmlidir ki, o, bizim 
ümumi daxili məhsulumuzdan da 
çoxdur. Belə hallar indi çox nadir 
ölkələrdə müşahidə olunur”. 

Fond indiyədək “Azəri-Çıraq-
Günəşli” (AÇG) layihəsindən 
140,4 milyard dollar, “Şahdəniz” 
yatağı üzrə qazın satışından 
isə 2,5 milyard dollar əldə edib. 
Onu da xatırladaq ki, yeni AÇG 
sazişinə əsasən, bu maliyyə qu-
rumuna 2018–2025-ci illərdə 3,6 
milyard dollar ödənilməsi nəzərdə 
tutulub. Son 2 ildə artıq bonus 
məbləğinin 900 milyon dolları 
ARDNF-in hesabına köçürülüb.   

Fondun maliyyələşdirməsi 
nəticəsində 20 il ərzində bir sıra 
strateji əhəmiyyətli infrastruk-
tur obyektləri istifadəyə verilib, 
sosialyönümlü tədbirlərin həyata 
keçirilməsi, əhalinin sosial 
müdafiəsinin gücləndirilməsi 
reallaşıb. 

ARDNF-in  2001-ci ildən 
etibarən Ermənistanın hərbi 
təcavüzü nəticəsində acınacaqlı 
həyat tərzi ilə üzləşmiş qaçqın 
və məcburi köçkünlərimizin 
məskunlaşdırılması və məişət 
vəziyyətlərinin yaxşılaşdırılması 
məqsədilə ayırdığı böyük həcmdə 
vəsait hesabına çoxmərtəbəli 
binalar, fərdi yaşayış evləri, sosial-
mədəni, infrastruktur və digər 
obyektlər tikilib.  

Fond Bakı şəhərinin içməli 
su təchizatının etibarlı və da-
yanıqlı olmasını təmin etmək 

məqsədi daşıyan “Oğuz–Qəbələ 
zonasından Bakı şəhərinə su 
kəmərinin çəkilməsi” layihəsinin  
maliyyələşdirilməsinə 779,6 
milyon manat vəsait ayırıb. 
Xatırladaq ki, adı çəkilən kəmər 
Prezident  İlham Əliyevin iştira-
kı ilə 2010-cu il dekabrın 28-də 
istismara verilib. Bundan başqa, 
2006-2017-ci illərdə ARDNF-dən  
Samur–Abşeron suvarma sistemi-
nin yenidən qurulması layihəsinin 
həyata keçirilməsinə 1 milyard 
349,1 milyon manat vəsait 
yönəldilib.  

Fond tərəfindən 
maliyyələşdirilən mühüm 
layhələrdən biri Bakı–Tbilisi-
Ceyhan (BTC) əsas ixrac boru 
kəmərinin tikintisi olub. Onu da 
qeyd edək ki, ölkə Preziden-
tinin 21 fevral 2007-ci il tarixli 
sərəncamına uyğun olaraq, Bakı-
Tbilisi-Qars dəmir yolu layihəsinin 
maliyyələşdirilməsi də ARDNF 
tərəfindən həyata keçirilib. Fond 
respublikamızın nəqliyyat-tranzit 
potensialına mühüm töhfə verəcək 
bu mühüm obyektin tikintisinə  
748,6 milyon manat sərf edib.

Azərbaycan ölkəmizin 
təbii resurslarından səmərəli 
istifadə edərək, dünyanın ener-
ji təhlükəsizliyinin təminatında 
önəmli rol oynayır. Cənub 
Qaz Dəhlizinin, onun əsas 
seqmentlərindən olan TANAP-ın, 
həmçinin “Star” neft emalı zavodu-
nun istifadəyə verilməsi də bunun 
bariz ifadəsidir.  

“Xalq qəzeti”

Neft  Azərbaycanın ən böyük sərvəti olub,  
xalqa, özü də təkcə indiki nəslə deyil, həm də  
gələcək nəsillərə mənsubdur.

Heydər ƏLİYEV 
Ümummilli lider

Prezident İlham Əliyevin rəhbərliyi ilə son bir il 
ərzində biznes mühitinin əlverişliliyinin daha 
da artırılması üçün vergi və gömrük islahatları 

uğurla davam etdirilib, onlayn vahid ixrac ərizəsi, “Yaşıl 
dəhliz”, elektron məhkəmə, elektron satınalma, tikintidə 
bir pəncərə, biznesə başlama, elektrik enerjisinə çıxış, 
kreditlərə əlçatanlıq, müqavilələrin icrası və əmlakın 
qeydiyyatı sahələrində qətiyyətli addımlar atılıb. Bütün 
bunların sayəsində isə əhalinin maddi-rifahının və 
sosial müdafiəsinin gücləndirilməsi istiqamətində zəruri 
tədbirlərin həyata keçirilməsinə əlverişli şərait yaranıb, 
minimum əməkhaqqı, pensiyalar, tələbələrin təqaüdləri, 
məcburi köçkünlər və onlara bərabər tutulan şəxslərin 
vahid aylıq müavinətləri artırılıb.

Qədim hind müdrikləri 
demişlər:  “Cəmiyyət də 
ayrılıqda  bir insan kimidir. 

Yeni nə isə yaratmaq istəməyən, 
kimdənsə öyrənməyə çalışmayan, 
hərəkətsiz, süst adam tezliklə 
tükənib sıradan çıxdığı kimi, 
durğun cəmiyyət, fəaliyyətsiz 
dövlət də mütləq uğursuzluğa  
məhkumdur. Daim yeniləşən 
cəmiyyət isə həmişə hədəfinə çata 
bilir.” 

Bu kəlamın  hansı əsrdə,  kim 
tərəfindən deyildiyini dəqiq bilməsək də, 
onun bugünki Azərbaycan həqiqətlərinə 
uyğunluğunu görürük. “Sərhədləri 
bağlayaraq ölkəni inkişaf etdirmək” 
istəyən AXC-Müsavat iqtidarının 
fəaliyyətsizliyinin fəsadları da gözü-
müzün qabağında baş verib,  Heydər 
Əliyev siyasi kursunun ölkə həyatının 
bütün sahələrində apardığı islahatların 
nəticələrini də gündəlik həyatımızda 
görürük.

Hind filosofu ölkəni idarə edənlərə 
o şəkildə xəbərdarlıq edirdisə, Davos 
Ümumdünya Forumunun Azərbaycan 
rəhbərliyinin fəaliyyətinə verdiyi qiymət  
bu şəkildə dilə gətirilir: “İslahatlara me-
yillilik və rəhbərliyə olan inam əmsalına 
görə bu ölkə  dünyada birinci onluq-
dadır”. Bəli, bunu dünyanın ən nüfuzlu 
qurumlarından birinin hesabatında 
yazırlar. Dünya Bankının hesabatında 
isə deyilir  ki, Azərbaycan 10 ən islahat-
çı ölkə sırasındadır. Xüsusilə vurğulayaq 
ki,  Azərbaycanın həmin uğurlarını bizi 
istəməyən qüvvələr də görür və etiraf 
etmək məcburiyyətində qalırlar.

Bakı Dövlət Universitetinin 100 
illik yubileyinə həsr olunmuş təntənəli 
mərasimdə geniş nitq söyləyən 
Prezident İlham Əliyev ölkədə aparı-
lan hərtərəfli islahatların bizim  şüurlu 
seçimimiz olduğunu söylədi: “Elə fərz 
edə bilərik ki, nəyə lazımdır bu islahat-
lar? Onsuz da hər şey yolunda gedir, 
ölkə inkişaf edir, yeni müəssisələr açılır, 
abadlıq işləri görülür. Yox, struktur 
islahatları, siyasi islahatlar, iqtisadi isla-
hatlar lazımdır. Baxın, iqtisadi islahatlar 
nəticəsində təkcə bu ilin on ayında 
büdcəyə 850 milyon manatdan çox 
vəsait toplamışıq. Bunları sosial sahəyə 
yönəldirik. Amma bu, hələ islahatların 
növbəti mərhələsinin birinci addımlarıdır. 

Bundan sonra da daha böyük addımlar 
atılacaqdır”. 

Dövlət başçımız ölkədə aparılan 
kadr islahatlarını  zərurət adlandıraraq 
dedi ki, biz durğunluq yarada bilmərik, 
sovet dövrünün durğunluğu hələ ki, 
yadımızdan çıxmayıb. Ona görə kadr 
islahatları aparılmalıdır, ancaq təkamül 
yolu ilə, təbii yolla, burada da heç bir 
əyintilərə yol vermək olmaz: “Mən bir 
neçə dəfə bu məsələ ilə bağlı fikirlərimi 
deyəndən sonra bəziləri başladılar 
bəzi adamların yaşını hesablamağa ki, 
bunun 70 yaşı var,  getməlidir, qətiyyən 
belə şey ola bilməz. Sonra dedim mən 
imkan vermərəm ki, kampaniya aparıl-
sın. Təcrübə, bilik və gənclərin dina-
mizmi, novatorluğu, yeniliyə, islahatlara 
meyilliyi  – bu sintez Azərbaycanda var. 
Həm cəmiyyətdə, həm iqtidarda var. Biz 
ənənəvi dəyərlər üzərində dövlət quru-
ruq, böyük-kiçik var”.

Dövlət başçımız həmin nitqindən bir 
neçə gün sonra verdiyi sərəncamlarla 
Prezident Administrasiyasının struktu-
runda kifayət qədər islahatların aparıl-
masına nail oldu. Yəni həmin gün həm 
struktur, həm də kadr islahatlarının 
növbəti addımlarına  şahidlik etdik. 
Həmin sərəncamların Yeni Azərbaycan 
Partiyası Siyasi Şurasının ölkə par-
lamentinin buraxılması təşəbbüsünü 
müzakirə etməsi ilə eyni vaxta düşməsi  
insanlarda inam yaratdı ki, bu gün 
Azərbaycanda cəmiyyət həyatının bütün 
sahələri daha çevik fəaliyyət göstərə 
biləcək səviyyəyə qaldırılır.  Yəni isla-
hatlar dönməzdir, davamlıdır və onlar 
nəzərdə tutulan hədəfə nail olunca 
davam etdiriləcək.

Ekspertlər yazırlar ki, Prezident 
İlham Əliyevin həyata keçirdiyi ge-
nişmiqyaslı, prinsipial və milli maraq-
lara əsaslanan siyasət nəticəsində 
Azərbaycan dinamik inkişaf edən güclü 

ölkəyə çevrilib. Bu gün Azərbaycan 
artıq yüksək beynəlxalq nüfuza malik 
bir dövlət kimi tanınır və qəbul edilir. 
Ölkəmizdəki mövcud sosial-iqtisadi 
infrastrukturun müasir tələblərə uy-
ğun yenidən qurulması, iqtisadiyyatın 
şaxələndirilməsi, qeyri-neft sektorunda 
güclü potensial yaradılması, əhalinin 
sosial təminatı sahəsində atılan inqilabi 
addımlar  dövlətimizin qarşıya qoyduğu 
prioritetlərdəndir.

Təbii ki, aparılan islahatlar, ilk 
növbədə, ölkə əhalisinin maddi duru-
munda özünü göstərir. Əməkhaqlarının, 
pensiyaların, müavinətlərin, təqaüdlərin 
ardıcıl olaraq artırılması da məhz bu 
islahatların nəticələrindən qaynaqlanır.

Bu il noyabrın 14-də Bakıda Dünya 
dini liderlərinin II sammitinin açılışında 
geniş nitq söyləyən dövlət başçımız xa-
tırlatdı ki, bizim iqtisadi göstəricilərimiz 
çox müsbətdir: “2003-cü ildən bu günə 
qədər ölkə iqtisadiyyatı 3,2 dəfə art-
mışdır, savadlılıq 100 faizə yaxındır, 
yoxsulluq son 16 il ərzində təxminən 50 
faizdən 5 faizə düşmüşdür. Azərbaycan 
texnoloji inkişafa böyük önəm verir və 
bu gün dünyanın məhdud sayda olan 
kosmik klubunun üzvüdür, üç peyki-
miz var. Önəmli nəqliyyat layihələri 
icra edilir. Bu layihələr, sadəcə olaraq, 
nəqliyyat layihələri deyil, bu, əməkdaşlıq 
layihələridir. Çünki nəqliyyat elə bir 
sahədir ki, qonşu ölkələr və digər 
bölgə ölkələri bir-birindən asılı olur-
lar. Azərbaycan açıq dənizlərə çıxışı 
olmayan bir ölkə kimi artıq beynəlxalq 
nəqliyyat mərkəzlərindən birinə çev-
rilmişdir, Şərq–Qərb və Şimal–Cənub 
nəqliyyat dəhlizləri Azərbaycanın 
ərazisindən keçir”.

Bəli, bütün bu nailiyyətlər deməyə 
əsas verir ki, ölkəmizin inkişafı bundan 
sonra da uğurlu, gələcəyimiz parlaq 
olacaq. Bunun  əsas şərti daxili sa-
bitlikdir. Prezidentin xatırlatdığı kimi, 
sabitliyin  təminatçısı isə Azərbaycan 
xalqıdır, onun rəyidir, onun öz dövlətinə  
verdiyi dəstəkdir. Xalq-iqtidar birliyi 
Azərbaycanın uğurlu inkişafının əsas 
amillərindən biridir və  bu,  bizim gücü-
müzü artırır.

Elə aparılan hərtərəfli islahatların 
daha böyük uğurlarla nəticələnməsində 
də Prezidentin ən böyük dayağı məhz 
Azərbaycan xalqı, ölkə vətəndaşlarıdır. 

İttifaq MİRZƏBƏYLİ,  
“Xalq qəzeti”

Struktur islahatları, siyasi islahatlar, iqtisadi islahatlar 
lazımdır... Kadr islahatları gedir, bu da zərurətdir, durğunluq 
yarada bilmərik, sovet dövrünün durğunluğu hələ ki, 
yadımızdan çıxmayıb. Ona görə kadr islahatları aparılmalıdır, 
ancaq təkamül yolu ilə, təbii yolla, burada da heç bir əyintilərə 
yol vermək olmaz.

İlham ƏLİYEV  
Azərbaycan Respublikasının Prezidenti

İslahatlar inkişafın 
sürətləndirilməsinə 
xidmət edir

Azərbaycanda dünyada ilk dəfə icra olunan 
unikal əməliyyat uğurla həyata keçirilib

Bildirilib ki, M.Kazıminin 
apardığı müayinə nəticəsində 
5 yaşlı pasiyentdə hiperlipi-
demiya diaqnozunun olması 
təsdiqlənib. Bir müddət əvvəl 
pasiyentə həmin diaqnoz 
Türkiyənin Hacəttəpə Uni-
versitetinin Uşaq xəstəlikləri 
və metabolizm şöbəsində də 
qoyulub. Hiperlipidemiya di-
aqnozu zamanı qaraciyərdəki 
lipidlərin, yəni yağların 
mübadilə pozğunluğu əmələ 
gəlir və bu mübadilə pozğun-
luğu nəticəsində xəstələrin 

qanında zərərli lipidlərin, 
xolesterinin miqdarı artır. Bu 
tip xəstələrdə lipoproteinin 
də miqdarı yüksəlir və bu 
damar divarında zədə əmələ 
gətirir. Damar divarlarında 
əmələ gələn kirəcləşmə, yəni 
həmin yağ depozitlərinin 
damar divarlarında yığılması 
nəticəsində bu xəstələrdə 
ürək xəstəliyi yaranır. 
Xəstələrin ürəyində olan 
tac damarlarında tıxanıqlıq 
əmələ gəlir və bu cür xəstələr 
maksimum 11-12 yaşadək 

yaşayırlar. Adətən belə 
xəstəliyi olar uşaqlar kəskin 
miokard infarktından dünya-
larını dəyişirlər.

Pasiyentin valideynlərində 
xolesterinin yüksək 
səviyyədə olması 
səbəbindən əmisi donor olub. 
Əməliyyatdan öncə pasiyen-
tin ürəyinin koronar angioq-
rafiyası zamanı damarlarda 
90 faizədək darlıq aşkarlanıb. 
Bu isə o demək idi ki, xəstə 
hər an dünyasını dəyişə, 
eyni zamanda, qaraciyər 

transplantasiyası əməliyyatı 
zamanı da xəstənin ölümünə 
səbəb ola bilərdi. Beləliklə, 
xəstədə ürəyin tac damarları-
nın dəyişilməsi, yəni koronar 
by-pass əməliyyatının mütləq 
icrasına göstəriş olduğu 
aşkarlanıb.

Hospitalın ürək-damar 
cərrahları ilə birgə, eyni se-
ansda iki mürəkkəb əməliyyat 
– koronar by-pass əməliyyatı 
və qaraciyər transplantasiya-
sı əməliyyatı icra olunması 
qərara alınıb.

Mərkəzi Gömrük Hospitalında dünyada ilk 
dəfə icra olunan unikal əməliyyat uğurla 
həyata keçirilib. AZƏRTAC xəbər verir ki, 

bununla bağlı dekabrın 4-də keçirilən mətbuat 
konfransında Dövlət Gömrük Komitəsi Tibbi Xidmət 
İdarəsinin Elmi Təcrübi və Tədris Mərkəzinin rəisi, 
ürək-damar cərrahı Rəşad Mahmudov, hospitalın 
Cərrahiyyə və Orqan Transplantasiyası şöbəsinin 
rəisi, cərrah-transplantoloq Mircəlal Kazımi 5 yaşlı 
uşaq üzərində icra etdikləri unikal əməliyyat barədə 
danışıblar.

Hakimliyə namizədlərlə 
yazılı imtahan keçiriləcək

�� Hakimliyə namizədlərlə keçirilmiş 
test imtahanında müvəffəqiyyət qazanmış 108 
namizədlə yazılı imtahan dekabrın 14-də saat 
11:00-da Dövlət İmtahan Mərkəzinin binasında 
(Bakı şəhəri, Nəsimi rayonu, Abdulvahab 
Salamzadə küçəsi 28) keçiriləcək.

Hakimlərin 
Seçki 
Komitəsindən 
AZƏRTAC-a 
bildiriblər ki, 
namizədlər 
“İmtahana bura-
xılış vərəqəsi”ni 
Məhkəmə-
Hüquq Şurası-
nın internet saytı 
vasitəsilə (jlc.
gov.az) elektron 
qaydada, yaxud 
Hakimlərin Seçki 

Komitəsindən bütün iş vaxtı ərzində əldə edə bilərlər. 
İmtahan yerinə saat 10:00-dan gec olmayaraq gəlmək 

lazımdır. İmtahana gələrkən namizədlər şəxsiyyət 
vəsiqəsini və “İmtahana buraxılış vərəqəsi”ni mütləq təqdim 
etməlidirlər. Əks təqdirdə namizəd imtahana buraxılmaya-
caq. Əlaqə telefonları: (012) 510-22-97; (012) 510-21-62.

Ermənistan ordusu 
snayper tüfənglərindən 
istifadə etməklə atəşkəs 
rejimini 21 dəfə pozub

�� Ermənistan silahlı qüvvələrinin 
bölmələri sutka ərzində cəbhənin müxtəlif 
istiqamətlərində snayper tüfənglərindən də 
istifadə etməklə atəşkəs rejimini 21 dəfə 
pozub. 

Müdafiə Nazirliyinin mətbuat xidmətindən bildiriblər 
ki, Ermənistanın İcevan rayonunun Berkaber, Berd 
rayonunun Ayqepar kəndlərində, Krasnoselsk rayonu 
ərazisindəki adsız yüksəkliklərdə yerləşən mövqelərdən 
Azərbaycan Respublikasının Qazax rayonunun Qızılha-
cılı, Tovuz rayonunun Əlibəyli kəndlərində və Gədəbəy 
rayonu ərazisindəki adsız yüksəkliklərdə yerləşən 
mövqelərimiz atəşə tutulub.

Ağdam rayonunun işğal altında olan Tağıbəyli, Yusif-
canlı, Füzuli rayonunun Qaraxanbəyli kəndləri yaxınlı-
ğında, həmçinin Tərtər və Ağdam rayonları ərazisindəki 
adsız yüksəkliklərdə yerləşən mövqelərdən də ordumu-
zun mövqeləri atəşə məruz qalıb.

               AZƏRTAC

